
ՊԵՏԱԿԱՆ ԳՈՒՅՔԻ ԱՊԱՄՈՆՏԱԺՄԱՆ ԱՇԽԱՏԱՆՔՆԵՐ ԿԱԶՄԱԿԵՐՊԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ
          Հիմք ընդունելով «Գնումների մասին» Հայաստանի Հանրապետության օրենքը, «Քաղաքաշինության մասին» Հայաստանի Հանրապետության օրենքը և Հայաստանի Հանրապետության կառավարության 2011 թվականի փետրվարի 10-ի N168 որոշումը՝ Հայաստանի Հանրապետության կառավարությունը որոշում է.  
    1. Թույլատրել Հայաստանի Հանրապետության կառավարությանն առընթեր պետական գույքի կառավարման վարչությանը Հայաստանի Հանրապետության օրենսդրությամբ սահմանված կարգով կազմակերպելու Հայաստանի Հանրապետության կառավարությանն առընթեր պետական գույքի կառավարման վարչության տնօրինության Հայաստանի Հանրապետության Լոռու մարզի Վանաձոր քաղաքի Շինարարների 12 հասցեում գտնվող 4-րդ աստիճանի վթարային հանրակացարանի մասնաշենքի (այսուհետ՝ գույք) ապամոնտաժման աշխատանքները` գնումն իրականացնելով <Գնումների մասին> Հայաստանի Հանրապետության օրենքի 20-րդ հոդվածի 5-րդ մասի 2-րդ կետին համապատասխան՝ բանակցային ընթացակարգով առանց գնումների հայտարարությունը նախապես հրապարակելու միջոցով:
     2. Սահմանել, որ 1–ին կետում նշված գույքի ապամոնտաժման աշխատանքների դիմաց վճարումն իրականացվելու է ապամոնտաժման արդյունքում առաջացած շինարարական նյութերի միջոցով, որոնք սեփականության իրավունքով հանձնվելու են ապամոնտաժումն իրականացնող կազմակերպությանը:

ՏԵՂԵԿԱՆՔ
«Պետական գույքի ապամոնտաժման աշխատանքներ կազմակերպելու թույլտվություն տալու մասին» Հայաստանի Հանրապետության կառավարության որոշման նախագծի ընդունման անհրաժեշտության վերաբերյալ
ՀՀ կառավարությանն առընթեր պետական գույքի կառավարման վարչություն են դիմել ՀՀ Լոռու մարզի Վանաձոր քաղաքի ավագանու անդամները տեղեկացնելով, որ ՀՀ կառավարությանն առընթեր պետական գույքի կառավարման վարչության տնօրինության ՀՀ Լոռու մարզի Վանաձոր քաղաքի Շինարարների 12 հասցեում գտնվող կիսաքանդ հանրակացարանի մասնաշենքը վթարային է, գտնվում է բնակելի թաղամասում, շենքի տարբեր հատվածներ ժամանակ առ ժամանակ ինքնափլուզվում են, որը շատ վտանգավոր է, քանի որ հարակից շենքերի երեխաները խաղալու նպատակով հաճախակի մտնում են շենք և խնդրել ելնելով իրավիճակից թույլատրել շենքն ապամոնտաժել: Գրությանը կից ներկայացվել է նաև բնակիչների գրության պատճենը, որով հարակից շենքերի բնակիչներն իրենց անհանգստությունն են հայտնել և առաջարկել քանդման եղանակով լուծել շենքի ճակատագիրը, քանի որ այն այլևս ենթակա չէ վերականգնման: 

Համաձայն ՀՀ քաղաքաշինության նախարարության <Հայսեյսմշին և ԿՊ ԳՀԻ> ԲԲԸ-ի կողմից շենքի տեխնիկական վիճակի վերաբերյալ տրված եզրակացության շենքի տեխնիկական վիճակն ընդհանուր առմամբ գնահատվում է խիստ անբավարար, առանձին հատվածներում վթարավտանգ, իսկ վնասվածության մակարդակն դասվում է 4-րդ աստիճանի և այն ենթակա է ապամոնտաժման: 

Հաշվի առնելով, որ Վանաձոր քաղաքի Շինարարների 12 հասցեում գտնվող շենք շինությունները, այդ թվում` կիսաքանդ հանրակացարանի մասնաշենքը, նախատեսվում է անհատույց օգտագործման իրավունքով ամրացնել <Հայաստանի պետական ճարտարագիտական համալսարան> ՊՈԱԿ-ին (անհատույց օգտագործման իրավունքի պայմանգիրը ՊՈԱԿ-ի հետ դեռևս կնքված չէ) բարձրացված խնդիրը քննարկվել է ՀՀ կրթության և գիտության նախարարության հետ, որը գրությամբ տվել է իր համաձայնությունը շենքի քանդման վերաբերյալ:

Ներկայացված որոշման նախագծով առաջարկվում է թույլատրել ՀՀ կառավարությանն առընթեր պետական գույքի կառավարման վարչությանը ՀՀ օրենդրությամբ սահմանված կարգով կազմակերպել շենքի ապամոնտաժումը: Ապամոնտաժման աշխատանքները կազմակերպել` <Գնումների մասին> Հայաստանի Հանրապետության օրենքի 20-րդ հոդվածի 5-րդ մասի 2-րդ ենթակետին համապատասխան՝ բանակցային ընթացակարգով առանց գնումների հայտարարությունը նախապես հրապարակելու միջոցով:
Նախագծով առաջարկվում է գույքի ապամոնտաժման աշխատանքների դիմաց վճարումն իրականացու է ապամոնտաժման արդյունքում առաջացած շինարարական նյութերի միջոցով, որոնք սեփականության իրավունքով հանձնվելու են ապամոնտաժումն իրականացնող կազմակերպությանը
Սեփականության իրավունքի գրանցման վկայական՝ 19.09.2005թ. N1979137:

ՏԵՂԵԿԱՆՔ
«Պետական գույքի ապամոնտաժման աշխատանքներ կազմակերպելու թույլտվություն տալու մասին» ՀՀ կառավարության որոշման նախագծի ընդունման կապակցությամբ այլ  իրավական ակտերում փոփոխություններ և լրացումներ կատարելու անհրաժեշտության բացակայության մասին:

«Պետական գույքի ապամոնտաժման աշխատանքներ կազմակերպելու թույլտվություն տալու մասին» Հայաստանի Հանրապետության կառավարության  որոշման նախագծի ընդունումն այլ իրավական ակտերում փոփոխություններ և լրացումներ կատարելու անհրաժեշտություն չի առաջացնի:

                                                  ՏԵՂԵԿԱՆՔ
«Պետական գույքի ապամոնտաժման աշխատանքներ կազմակերպելու թույլտվություն տալու մասին» ՀՀ կառավարության որոշման նախագծի ընդունման կապակցությամբ Հայաստանի Հանրապետության կառավարության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Պետական գույքի ապամոնտաժման աշխատանքներ կազմակերպելու թույլտվություն տալու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի առաջացնի:

ՏԵՂԵԿԱՆՔ
«Պետական գույքի ապամոնտաժման աշխատանքներ կազմակերպելու թույլտվություն տալու մասին» ՀՀ կառավարության որոշման նախագծի մշակման համար հիմք հանդիսացող իրավական ակտերի մասին 

    «Պետական գույքի ապամոնտաժման աշխատանքներ կազմակերպելու թույլտվություն տալու մասին» ՀՀ կառավարության որոշման նախագիծը  մշակվել է հիմք ընդունելով՝
    «Իրավական ակտերի մասին» ՀՀ օրենքը:


















